
KUALA LUMPUR (18 DISEMBER 2023) - Suruhanjaya Hak Asasi Manusia Malaysia
(SUHAKAM) menzahirkan kebimbangan dengan cadangan Kerajaan untuk meminda
beberapa peruntukan mengenai kewarganegaraan di bawah Bahagian Il Jadual Kedua
Perlembagaan Persekutuan yang dikatakan bertujuan mencegah penyalahgunaan permohonan
kewarganegaraan Malaysia. Sehingga kini, SUHAKAM masih tidak diberikan sebarang data
atau maklumat mengenai penyalahgunaan atau penyelewangan permohonan tersebut.

SUHAKAM berpendapat bahawa pindaan kepada Perlembagaan Persekutuan perlu
berlandaskan pendekatan yang berperikemanusiaan untuk kejelasan dan penyelarasan proses
permohonan yang lebih baik. SUHAKAM ingin menekankan bahawa pindaan yang
dicadangkan, khususnya cadangan untuk membatalkan Seksyen 1(e) dan 2(3) dalam Bahagian
Il Jadual Kedua, boleh memberi impak negatif kepada kumpulan rentan seperti anak tidak sah
taraf, anak tanpa kewarganegaraan yang diambil sebagai anak angkat oleh pasangan
warganegara Malaysia dan, kanak-kanak yang dijumpai/terabai. Perubahan ini memberi
cabaran yang lebih sukar kepada individu tanpa kewarganegaraan dari satu generasi ke satu
generasi di Malaysia.

Pindaan yang dicadangkan ini akan mewujudkan isu tanpa kewarganegaraan yang
berpanjangan dan semakin membebankan kerana mereka tidak dapat berdikari, produktif serta
menyumbang kepada negara.

Dalam melangkah ke hadapan, SUHAKAM menggesa Kerajaan untuk mengambil pendekatan
holistik dan bertimbang rasa dalam menangani isu-isu kewarganegaraan sebegini. Ini termasuk
menjalankan penyelidikan menyeluruh mengenai impak pindaan ini dan mengadakan proses
perundingan yang komprehensif dengan pelbagai pihak berkepentingan termasuk organisasi
masyarakat sivil dan pakar dalam bidang hak kanak-kanak dan tanpa kewarganegaraan. Adalah
penting untuk memastikan setiap satu pindaan dipertimbangkan dengan teliti dengan
mengambil kira implikasinya yang unik bagi memastikan hak asasi setiap individu,
terutamanya kanak-kanak dapat dilindungi.

Kewarganegaraan adalah asas kepada hak asasi manusia, terutamanya bagi kanak-kanak,
kerana ia merupakan asas kepada akses hak asasi yang penting seperti pendidikan dan
penjagaan kesihatan. Memastikan setiap kanak-kanak memiliki kewarganegaraan bukan
sekadar memberikan identiti dari segi undang-undang; ia juga untuk melindungi masa depan
dan membolehkan mereka untuk menyumbang sepenuhnya dalam masyarakat. Pindaan
kewarganegaraan yang dicadangkan ini perlu disemak secara menyeluruh, selaras dengan nilai-
nilai hak asasi manusia yang mencerminkan komitmen Kerajaan terhadap prinsip keadilan dan
kesaksamaan. Pendekatan ini akan membolehkan setiap kanak-kanak untuk menikmati
kehidupan yang sihat, berilmu dan lebih bermakna.

